
Tillaga borgarfulltrúa Miðflokksins um endurnýjun á rekstrar og þjónustusamningi 
við íþróttafélagið Aþenu 
 
Lagt er til að borgarstjórn beini því til íþrótta- og útilífsráðs annars vegar að endurskoða 
ákvörðun sína, frá fundi ráðsins þann 2. október, varðandi rekstur íþróttamannvirkisins 
að Austurbergi 3 og rekstrar- og þjónustusamning við íþróttafélagið Aþenu, og hins vegar 
að fela menningar- og íþróttasviði að gera rekstrar- og þjónustusamning við Aþenu um 
mannvirkið. 
 
Greinargerð  
Íþróttafélagið Aþena hefur á aðeins nokkrum árum náð undraverðum árangri í því að 
auka íþróttaiðkun stúlkna í Efra Breiðholti. Hverfið er sögulega með lægstu þátttöku 
barna í íþróttum og er þessi árangur Aþenu mikið fagnaðarefni. Fjölmargir sjálfboðaliðar, 
foreldar og styrktaraðilar koma að starfinu og er Aþena frábært dæmi um alvöru 
grasrótarstarf í íþróttum. 
 
Samningur Aþenu, Leiknis og Reykjavíkurborgar um rekstarfyrirkomulag í Austurbergi 
var gerður árið 2023 og þann 20. júní 2025 var nýr samningur við Aþenu samþykktur í 
menningar- og íþróttaráði. Sá samningur tók aldrei gildi og því hefur eldri samningurinn 
frá 2023 verið í gildi fram að þessu. Meirihluti íþrótta- og útilífsráðs sagði upp 
samningnum við Aþenu frá og með næstu áramótum. 
 
Sú ákvörðun meirihlutans að Reykjavíkurborg yfirtaki rekstur á íþróttahúsinu í 
Austurbergi er í hrópandi andstöðu við stefnu borgarinnar undanfarin ár og áratugi sem 
hefur verið sú að íþróttafélögin reki íþróttamannvirki borgarinnar. Í greinargerð 
meirihlutans um málið segir „Yfirtaka á rekstri Austurbergs 3 á nýjan leik til 
Reykjavíkurborgar er talin geta leitt af sér margvíslegt hagræði, m.a. fjárhagslegt og 
stuðlað að bættri nýtingu á þeirri góðu íþróttaaðstöðu sem er fyrir hendi í Austurbergi 3“. 
 
Enginn rökstuðningur fylgir orðum um „fjárhagslegt hagræði“ né heldur er „hagræðingin“ 
útskýrð nánar, enda er það varla hægt þar sem það er löngu ljóst og vitað að 
íþróttafélögin reka íþróttamannvirki borgarinnar á mun hagkvæmari hátt en borgin sjálf. 
 
Þessi ákvörðun meirihlutans, með stuðningi Samfylkingar, felur í sér mikla óvissu um 
framtíð Aþenu í Efra Breiðholti og hafa forsvarsmenn Aþenu ítrekað látið hafa eftir sér 
að starfið muni leggjast niður, komi ekki til endurnýjunar á samningnum. Borgarfulltrúar 
hafa fengið fjölmargar ábendingar um málið frá foreldrum iðkenda og íbúum í hverfinu 
sem lýsa yfir miklum áhyggjum af stöðu mála. 
 
Hér er því kjörið tækifæri fyrir borgarfulltrúa að hlusta á vilja íbúa, endurskoða þessa 
ákvörðun og ganga til samnings við Aþenu um rekstur á íþróttahúsinu við Austurberg, til 
þess að tryggja áfram þetta frábæra starf í hverfinu. 


